
DEPARTEMENT VAN LANDBOU, BOSBOU EN VISSERYE
No. R.78







                       8 Februarie 2013
WET OP LANDBOUPRODUKSTANDAARDE, 1990 (WET No. 119 VAN 1990)

REGULASIES BETREFFENDE DIE KLASSIFIKASIE, VERPAKKING EN MERK VAN EETBARE YSPRODUKTE BESTEM VIR VERKOOP IN DIE REPUBLIEK VAN SUID-AFRIKA

Die Minister van Landbou, Bosbou en Visserye het kragtens artikel 15 van die Wet op Landbouprodukstandaarde, 1990 (Wet No. 119 van 1990) --

(a)
die regulasies in die Bylae uitgevaardig;  en

(b)
bepaal dat die genoemde regulasies 12 maande na datum van publikasie in werking sal tree.

BYLAE

Woordomskrywings

1.
In hierdie regulasies het enige woord of uitdrukking waaraan 'n betekenis in die Wet geheg is, daardie betekenis en, tensy uit die samehang anders blyk, beteken --

“adres” ‘n fisiese adres en sluit in die straat- of padnommer of straatnaam, en die naam van die stad, dorp, of voorstad, en in die geval van ‘n plaas, die naam of nommer van die plaas en van die landdrosdistrik waarin dit geleë is, of andersins in die geval van ingevoerde produkte die naam en adres soos uiteengesit in die “Codex Alimentarius Commission” se dokument getiteld: “General Standard for the Labelling of Pre-packaged Foods, CODEX STAN 1-1985”;   
“besending” 'n hoeveelheid Eetbare Ysprodukte wat aan dieselfde eienaar behoort, wat op 'n bepaalde tydstip gelewer word onder dekking van dieselfde vragbrief, afle​weringsbrief of ontvangsbewys, of gelewer word deur dieselfde voertuig;

“bevrore joghurt” ‘n produk soos omskryf in regulasie 4(5); 
“bevrore joghurt en roomys versnyding” ‘n produk soos omskryf in regulasie 4(5); 
“bevrore joghurt en suiwelroomys versnyding” ‘n produk soos omskryf in regulasie 4(5);
“bevrore nagereg” ‘n produk soos omskryf in regulasie 4(4), maar sluit nie produkte soos bevrore malvanagereg, bevrore sjokoladenagereg, ‘pavlova’, ‘roulade’, ens. in nie;
“bevrore nageregmengsel” ‘n produk soos omskryf in regulasie 4(4);
“bevrore suiwelnagereg” ‘n produk soos omskryf in regulasie 4(4);

“bevrore suiwelnageregmengsel” ‘n produk soos omskryf in regulasie 4(4);

“bevrore vrugte-ys” ‘n produk soos omskryf in regulasie 4(8); 
“bevrore vrugtesorbet” ‘n produk soos omskryf in regulasie 4(7);
“bottervet” die vetagtige deel van melk; 
“buitehouer” 'n houer waarin meer as een houer of multiverpakking Eetbare Ysprodukte verpak is;

“byvoegsel” enige bestanddeel of voedingsmiddel wat na pasteurisasie by ‘n Eetbare Ysproduk gevoeg is en as 'n byvoegsel beskou word en wat, indien dit in berekening gebring word, die vetinhoud en die totale vastestowwe-inhoud van die betrokke produk verander;

“die Wet” die Wet op Landbouprodukstandaarde, 1990 (Wet No. 119 van 1990);

“eetbare ysprodukte” die klasse produkte soos in regulasie 4(1) uiteengesit; 
“fabriek” ‘n gebou of groep geboue waarin Eetbare Ysprodukte industrieël vervaardig word, of enige ander perseel (bv. roomys salonne/kafees) waar Eetbare Ysprodukte op kleinskaal vervaardig word; 
“gegeurde ys” ‘n produk soos omskryf in regulasie 4(9);
“geursel” ‘n geurselbestanddeel soos omskryf in die regulasies uitgevaardig kragtens die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972); 
“handelsmerk” ‘n handelsmerk soos gedefinieer deur die Wet op Handelsmerke, 1993 (Wet No. 194 van 1993); 
“hoofbestanddeel” die bestanddeel (bestanddele), uitgesonder water, wat volgens gewig of volume, na gelang van die geval, die grootste persentasie massa of volume bydra tot die betrokke Eetbare Ysproduk;    
“hoofpaneel” daardie gedeelte van die houer, multivarpakking of buitehouer waarop die handelsnaam of handelsmerk die opvallendste voorkom of enige ander deel van die houer, multiverpakking of buitehouer waarop die handelsnaam of handelsmerk ewe opvallend vertoon;
“houer” die onmiddellike houer of omhulsel waarin Eetbare Ysprodukte, uitgesonder die klas ‘Soft Serve’, vir verkoop ver​pak word;

“inspekteur” die uitvoerende beampte of 'n beampte onder sy of haar beheer, of 'n gemagtigde of 'n werknemer van 'n gemagtigde;

“joghurt” ‘n produk wat hoofsaaklik uit melk, hersaamgestelde melk of gerekonstitueerde melk vervaardig word, wat na pasteurisasie met lewende joghurtkulture gefermenteer is en ten minste 107 KVE/g lewensvatbare joghurtkulture per gram finale produk bevat, behalwe in die geval van joghurt wat na fermentasie gepasteuriseer is;  
“joghurtkultuur” ‘n kultuur wat uit Lactobacillus delbrueckii subsp. bulgaricus, Streptococcus thermophilus, Lactobacillus acidophilus, of enige soortgelyke kultuur bestaan en wat vir die vervaardiging van joghurt aangewend word;
“(m/m)” die persentasie vet, totale vastestowwe of vruginhoud, na gelang van die geval, wat op ‘n massa per massa basis bereken word;
“melk” die normale afskeiding van die melkkliere van beesagtiges, bokke of skape;

“melkvastestowwe” die vastestowwe van melk nadat die vog verwyder is;

“multiverpakking” 'n houer anders as 'n buitehouer wat ‘n aantal Eetbare Ysprodukte (indivuduele houers) bevat en wat slegs as 'n een​heid verkoop mag word;  

“ooropbrengs” die mate waartoe lug in Eetbare Ysprodukte, uitgesluit die klasse ‘Soft Serve’, Bevrore Vrugte-ys en Gegeurde Ys,  geïnkorporeer word, uitgedruk as 'n persentasie;

“ooropbrengskoppie” 'n gestandaardiseerde koppie wat gebruik word om die ooropbrengs te bepaal en wat van enige geskikte materiaal gemaak is met ‘n volume van 255 ml, ‘n massa van 218g en wat gelyk is aan die bokant;

“pasteurisasie” die verhitting van 'n voedingsmiddel (normaalweg in vloeistofvorm) tot by ‘n spesifieke temperatuur en vir ‘n defnitiewe tydsduur wat die mees geskikste vir die betrokke voedingsmiddel is ten einde all lewensvatbare patogene te vernietig, waarna dit onmiddellik afgekoel word;

 “plantvet” ‘n vet of olie wat van plantaardige materiaal verkry word; 
“produksielot (groep)” 'n bepaalde hoeveelheid van ‘n produk wat hoofsaaklik onder dieselfde toestande geproduseer is en wat nie ‘n periode van 24 uur oorskry nie;

“roomys” ‘n produk soos omskryf in regulasie 4(3);

“roomysmengsel” ‘n produk soos omskryf in regulasie 4(3);
“soft serve” ‘n produk soos omskryf in regulasie 4(6) en wat as enkel porsies aan die verbruiker verkoop word;

“soft serve mengsel” ‘n produk soos omskryf in regulasie 4(6);

“suiwelroomys” ‘n produk soos omskryf in regulasie 4(2);

“suiwelroomysmengsel” ‘n produk soos omskryf in regulasie 4(2);

“Uitvoerende Beampte” die beampte kragtens artikel 2(1) van die Wet aangewys;

“vetvrye melkvastestowwe” die vastestowwe van melk nadat die vog en die vet verwyder is;
“voedingsmiddel” ‘n voedingsmiddel soos omskryf deur die Wet op Voedingsmiddels, Skoonheids​middels en Ontsmettingsmiddels, 1972 (Wet No. 54 van 1972);
“voedseladditief” ‘n verrykingsmiddel, aanvulling of enige ander middel soos in die regulasies uitge​vaardig kragtens die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972) toegelaat, wat by ‘n voedingsmiddel gevoeg mag word om die houvermoë, konsistensie, kleur, smaak, geur, reuk of enige ander tegniese eienskap daarvan te beïnvloed (hierdie middels sluit in maar is nie beperk tot sure, basisse, soute, preserveermiddels, antioksidante, antikoekingsmiddels, kleurmiddels, geursels, emulgeermiddels, stabiliseerders en verdikkers); en
“vrugte” die eetbare gedeelte van vrugte, hetsy vars of gepreserveer, aangebied as maar nie beperk tot vrugtesap, vrugtesapkonsentraat, vrugtepulp, vrugtepureé of vrugte ekstrak.
Bestek van regulasies

2.
Hierde regulasies is van toepassing op Eetbare Ysprodukte wat verkoop word in die Republiek van Suid-Afrika waartoe en onder omstandighede waarin 'n ver​bod ingevolge artikel 3 van die Wet betreffende die verkoop van Eetbare Ysprodukte geld.

Beperkings op die verkoop van Eetbare Ysprodukte
3.
(1)
Geen persoon mag Eetbare Ysprodukte in die Republiek van Suid Afrika verkoop nie --

(a)
tensy sodanige produkte volgens die klasse in regulasie 4 uiteengesit, geklassi​fiseer en aangebied word;

(b)
tensy sodanige produkte aan die betrokke standaarde, soos in regulasie 4 vir elke klas uiteengesit, voldoen; 

(c)
tensy die houers, multivepakkings en buitehouers waarin sodanige produkte verpak word aan die vereistes in regulasie 5 uiteengesit, voldoen;
(d)
tensy sodanige produkte met die voorgeskrewe besonderhede en op ‘n wyse soos in regulasie 6 uiteengesit, gemerk is;  en

(e)
indien sodanige produkte gemerk is met besonderhede en op ‘n wyse soos voorgeskryf, as besonderhede waarmee dit nie gemerk mag word nie.


(2)
Die Uitvoerende Beampte kan iemand skriftelik, in die geheel of gedeeltelik, op die voor​waardes wat hy of sy nodig ag, van die bepalings van subregulasie (1) vrystel.

Klasse en standaarde vir Eetbare Ysprodukte
Klasse

4.
(1)
Die klasse vir Eetbare Ysprodukte is soos volg:

(a) Suiwelroomys;
(b) Roomys;
(c) Bevrore Suiwelnagereg;
(d) Bevrore Nagereg;
(e) Bevrore Joghurt;
(f) Bevrore Joghurt en Suiwelroomys Versnyding;
(g) Bevrore Joghurt en Roomys Versnyding;
(h) ‘Soft Serve’;
(i) Bevrore Vrugtesorbet;
(j) Bevrore Vrugteys; en
(k) Gegeurde Ys.
Standaarde vir klasse

(2)
Suiwelroomysmengsel en Suiwelroomys:


(a)
Suiwelroomysmengsel --

(i)
beteken 'n onbevrore, gehomogeniseerde en gepasteuriseerde pro​duk;

(ii)
moet minstens 7% (m/m) slegs bottervet bevat;

(iii)
moet minstens 33% (m/m) totale vastestowwe bevat waarvan minstens 20% uit vetvrye melkvastestowwe moet bestaan; en
(iv)
mag ander voedingsmiddels en voedseladditiewe bevat.
(b)
Suiwelroomys  --

(i)
beteken belugte en bevrore Suiwelroomysmengsel;  en

(ii)
mag nie 'n ooropbrengs van meer as 130% hê nie: Met dien verstande dat – 

(aa)
‘n maksimum afwyking van 3% toelaatbaar is; en
(bb)
byvoegsels nie in berekening gebring moet word wanneer die ooropbrengs bepaal word nie.

(c)
Byvoegsels moet nie in berekening gebring word wanneer die vet​inhoud en die totale vastestowwe van die Suiwelroomysmengsel bepaal word nie.

(3)
Roomysmengsel en Roomys:


(a)
Roomysmengsel --

(i)
beteken 'n onbevrore, gehomogeniseerde en gepasteuriseerde pro​duk;

(ii)
moet minstens 7% (m/m) plantvet of 'n kombinasie van beide plant- en bottervet bevat;

(iii)
moet minstens 33% (m/m) totale vastestowwe bevat waarvan minstens 20% uit vetvrye melkvastestowwe moet bestaan; en
(iv)
mag ander voedingsmiddels en voedseladditiewe bevat.

(b)
Roomys --

(i)
beteken belugte en bevrore Roomysmengsel;  en

(ii)
mag nie 'n ooropbrengs van meer as 130% hê nie: Met dien verstande dat – 

(aa)
‘n maksimum afwyking van 3% toelaatbaar is; en 
(bb)
byvoegsels nie in berekening gebring moet word wanneer die ooropbrengs bepaal word nie.

(c)
Byvoegsels moet nie in berekening gebring word wanneer die vet​inhoud en die totale vastestowwe van die Roomysmengsel bepaal word nie.
(4)
Bevrore Suiwelnageregmensel, Bevrore Nageregmengsel, Bevrore Suiwelnagereg en Bevrore Nagereg:
(a)
Bevrore Suiwelnageregmensel --

(i)
beteken 'n onbevrore, gehomogeniseerde en gepasteuriseerde pro​duk;

(ii) moet die volgende persentasie slegs bottervet vir die betrokke vetklas bevat:
(aa) Bevrore Suiwelnageregmengsel – meer as 3% (m/m) maar minder as 7% (m/m).

(ab) Laevet Bevrore Suiwelnageregmengsel – meer as 0.5% (m/m) maar hoogstens 3% (m/m).

(ac) Vetvrye Bevrore Suiwelnageregmengsel – 0.5% (m/m) of minder.
(iii)
moet minstens 25% (m/m) totale vastestowwe bevat; en 

(iv)
mag ander voedingsmiddels en voedseladditiewe bevat.
(b)
Bevrore Nageregmensel --

(i) beteken 'n onbevrore, gehomogeniseerde en gepasteuriseerde pro​duk;

(ii) moet die volgende persentasie plantvet of ‘n kombinasie van beide plant- en bottervet vir die betrokke vetklas bevat:

(aa) Bevrore Nageregmengsel – meer as 3% (m/m) maar minder as 7% (m/m).

(ab)  
Laevet Bevrore Nageregmengsel – meer as 0.5% (m/m) maar hoogstens 3% (m/m).

(ac)  
Vetvrye Bevrore Nageregmengsel – 0.5% (m/m) of minder.

(iii)
moet minstens 25% (m/m) totale vastestowwe bevat; en 

(iv)
mag ander voedingsmiddels en voedseladditiewe bevat.

(c)
Bevrore Suiwelnagereg en Bevrore Nagereg --

(i)
beteken belugte en bevrore Bevrore Suiwelnageregmengsel, en belugte en bevrore Bevrore Nageregmengsel;  en

(ii) mag nie 'n ooropbrengs van meer as 130% hê nie: Met dien verstande dat – 

(aa) ‘n maksimum afwyking van 3% toelaatbaar is; en
(ab) byvoegsels nie in berekening gebring moet word wanneer die ooropbrengs bepaal word nie.

(d) Byvoegsels moet nie in berekening gebring word wanneer die vet​inhoud en die totale vastestowwe van die Bevrore Suiwelnageregmengsel of Bevrore Nagereg​mengsel bepaal word nie.

(5) Bevrore Joghurt, Bevrore Joghurt en Suiwelroomys Versnyding, en Bevrore Joghurt en Roomys Versnyding:
(a) Bevrore Joghurt –

(i) beteken ‘n produk wat verkry word deur gepasteuriseerde of ongepas​teuriseerde joghurt te belug en te bevries; 
(ii) moet die volgende persentasie slegs bottervet vir die betrokke vetklas bevat:

(aa)      Bevrore Joghurt – meer as 3% (m/m).

(ab) Laevet Bevrore Joghurt – meer as 0.5% (m/m) maar hoogstens     3% (m/m).

(ac)  
Vetvrye Bevrore Joghurt – 0.5% (m/m) of minder.
(iii) moet minstens 33% (m/m) totale vastestowwe bevat waarvan minstens 20% uit vetvrye melkvastestowwe moet bestaan;

(iv) mag nie 'n ooropbrengs van meer as 130% hê nie: Met dien verstande dat – 

(aa)  
‘n maksimum afwyking van 3% toelaatbaar is; en 
(ab) byvoegsels nie in berekening gebring moet word wanneer die ooropbrengs bepaal word nie; en

(v) mag ander voedingsmiddels en voedseladditiewe bevat.

(b) Bevrore Joghurt en Suiwelroomys Versnyding of Bevrore Joghurt en Roomys Versnyding –
(i) beteken ‘n produk wat verkry word deur joghurt met òf suiwel​roomysmengsel òf roomysmengsel te meng waarna dit gepasteuriseer (opsioneel), belug en gevries word: Met dien verstande dat die joghurt-
inhoud van die finale produk in geen geval minder as 30% (m/m) mag wees nie;

(ii) moet minstens –

(aa)  
7% (m/m) slegs bottervet bevat indien joghurt en suiwel​roomysmengsel gemeng word; of 
(ab)  
7% (m/m) plant- en bottervet gekombineerd bevat indien joghurt en roomysmengsel gemeng word;
(iii) moet minstens 33% (m/m) totale vastestowwe bevat waarvan minstens 20% uit vetvrye melkvastestowwe moet bestaan;

(iv) mag nie 'n ooropbrengs van meer as 130% hê nie: Met dien verstande dat – 

(aa)  ‘n maksimum afwyking van 3% toelaatbaar is; en 
(ab) byvoegsels nie in berekening gebring moet word wanneer die ooropbrengs bepaal word nie; en

(v) mag ander voedingstowwe en voedseladditiewe bevat;

(c) Byvoegsels moet nie in berekening gebring word wanneer die vet​inhoud en die totale vastestowwe van die onbevrore Joghurt, versnydings van Joghurt en Suiwelroomysmengsel of versnydings van Joghurt en Roomysmengsel bepaal word nie.
(6) ‘Soft Serve’ Mengsel en ‘Soft Serve’:
(a) ‘Soft Serve’ Mengsel –
(i) beteken ‘n onbevrore, gehomogeniseerde en gepasteuriseerde produk; 

(ii) moet minstens 3% (m/m) plantvet of ‘n kombinasie van beide plant- en bottervet bevat; 
(iii) moet minstens 25% (m/m) totale vastestowwe bevat; en 

(iv) mag ander voedingstowwe en voedseladditiewe bevat. 

(b) ‘Soft Serve’ beteken semi-bevrore ‘Soft Serve’ Mengsel. 
(c) Byvoegsels moet nie in berekening gebring word wanneer die vet​inhoud en die totale vastestowwe van die ‘Soft Serve’ Mengsel bepaal word nie.
(7) Bevrore Vrugtesorbet --

(a) beteken ‘n belugte en bevrore produk wat hoofsaaklik uit water en suikers bestaan; 
(b) mag geen bygevoegde bottervet, vetvrye melkvastestowwe of weipoeier bevat nie; 

(c) moet minstens 15% (m/m) vrugte bevat; 
(d) mag hoogstens 2.9% (m/m) plantvet bevat;

(e) mag nie 'n ooropbrengs van meer as 130% hê nie: Met dien verstande dat – 

(i) ‘n maksimum afwyking van 3% toelaatbaar is; en 
(ii) byvoegsels nie in berekening gebring moet word wanneer die oor​opbrengs bepaal word nie; en 

(f) mag ander voedingstowwe en voedseladditiewe bevat.

(8) Bevrore Vrugte-ys –
(a) beteken ‘n bevrore produk wat hoofsaaklik uit water en suikers bestaan;

(b) mag geen bygevoegde bottervet of vetvrye melkvastestowwe bevat nie; 

(c) moet minstens 6% (m/m) vrugte bevat; en

(d) mag ander voedingstowwe en voedseladditiewe bevat.

(9) Gegeurde Ys –
(a) beteken ‘n bevrore produk wat hoofsaaklik uit water en suikers bestaan;

(b) mag geen bygevoegde bottervet of vetvrye melkvastestowwe bevat nie; 

(c) moet minder as 6% (m/m) vrugte of slegs geur- en kleurmiddels bevat; en

(d) mag ander voedingstowwe en voedseladditiewe bevat.

Vereistes vir houers, multiverpakkings en buitehouers

5.
(1)
Houers vir Eetbare Ysprodukte moet –

(a) heel, skoon, geskik en sterk genoeg wees vir die verpakking en normale hantering van die produk;

(b) nie enige ongewenste smaak of geur aan die inhoud daarvan oordra nie; en 

(c) behoorlik toegemaak wees op ‘n wyse deur die aard daarvan toegelaat.

(2)
Indien houers wat Eetbare Ysprodukte bevat in multiverpakkings en/of buitehouers verpak word, moet sodanige multiverpakkings en/of buitehouers skoon, netjies en heel wees.
Merk van houers, multiverpakkings en buitehouers

6.
(1)
Behoudens die bepalings van subregulasie (9), moet die hoofpaneel van elke houer wat Eetbare Ysprodukte, uitgesonder die klas ‘Soft Serve’, bevat ten minste in Engels met die volgende besonderhede gemerk wees:

Klasbenaming

(a)
Die toepaslike klasbenaming of alternatiewe klasbenaming soos gespesifiseer in kolomme 2 en 3 van Tabel 2 en Tabel 3: Met dien verstande dat –

(i)
in die geval van –

(aa)
die klasse Bevrore Vrugtesorbet en Bevrore Vrugte-ys die woord “Vrugte” deur die naam(name) van die spesifieke vrug(te) wat gebruik word, vervang mag word; en 
(ab) die klas Gegeurde Ys die woord “Gegeurde” voorafgegaan word deur naam (name) van die spesifieke vrug(te) en/of geursel(s) wat gebruik word;  
(ii) 
‘n gewysigde woordvolgorde van die klasbenaming of alternatiewe klasbenaming toelaatbaar is op voorwaarde dat die gewysigde woord​ volgorde nie ‘n wanvoorstelling uitmaak, of regstreeks of by implikasie ‘n misleidended indruk skep of kan skep van die kwaliteit, aard, oorsprong of samestelling van die betrokke produk nie; en
(iii) geen woord of uitdrukking, behalwe ‘n geregistreerde handelsmerk of handelsnaam, groter as die klasbenaming of alternatiewe klasbenaming mag wees nie. 

Byvoegings tot die klasbenaming

(b)
Die toepaslike byvoegings tot die klasbenaming of alternatiewe klasbenaming:

(i)
Indien 'n geurmiddel by Eetbare Ysprodukte gevoeg is ten einde 'n kenmerkende geur daaraan te verleen, moet die toepaslike klasbena​ming of alternatiewe klasbenaming òf voorafgegaan word deur die uitdrukking "X Gegeurde", òf gevolg word deur die uitdrukking "met X Geur" of “met X Geursel”, waar “X” die naam (name) van die geursel(s) wat gebruik word aandui, behalwe as die betrokke geurmiddel  bygevoeg is met die uitsluitlike doel om die geur van die betrokke vrug of bygevoegde voedingsmiddel te versterk.

(ii)
Indien melksuur en joghurtgeursel in plaas van egte joghurt by die klas Suiwelroomys, Roomys, Bevrore Suiwelnagereg, Bevrore Nagereg of ‘Soft Serve’ gevoeg word, moet die klasbenaming of alternatiewe klas​benaming òf voorafgegaan word deur die uitdrukking "Joghurt Gegeurde", òf gevolg word deur die uitdrukking "met Joghurt Geur" of “met Joghurt Geursel”.
(iii)
Indien 'n voedingsmiddel by Eetbare Ysprodukte gevoeg is ten einde 'n kenmerkende smaak daaraan te verleen, moet –

(aa)
die toepaslike klasbena​ming of alternatiewe klasbenaming gevolg word deur die uitdrukking "met X", of deur bewoording met ‘n soortgelyke betekenis, waar “X” die generiese naam (name) van die voedingsmiddel(s) wat bygevoeg is aandui (bv. “met sjokoladestukkies”, “met ‘choc-chip’ koekies”, “met pynappel- en mangostukkies”, ens.); of
(bb)
die toepaslike klasbena​ming of alternatiewe klasbenaming voorafgegaan word deur die generiese naam (name) van die voedingsmiddel(s) wat bygevoeg is (bv. “’choc-chip’ koekies roomys”; “mango en perske bevrore joghurt”, ens.); en
(cc)
die vereistes vir ‘‘Quantitave Ingredient Declarations (QUID)’’, soos in die regulasies gepubliseer onder die Wet op Voedings​middels, Skoonheidsmiddels en Ontsmettingsmiddels, 1972 (Wet No. 54 van 1972) voorgeskryf, nagekom word.
Die uitdrukking “gepasteuriseerd”



(c)
Die uitdrukking “Gepasteuriseerd” in die geval waar –




(i)
Bevrore Joghurt na fermentasie gepasteuriseer is; en
(ii)
versnydings van joghurt en suiwelroomysmengesel of joghurt en roomysmengsel gepasteuriseer is.  
Die uitdrukking “bevat geen lewende kulture nie”
(d) Die uitdrukking “bevat geen lewende kulture nie”, “bevat geen lewende mikroörganismes nie”, of bewoording met ‘n soortgelyke betekenis, in die onmiddellike nabyheid van die klasbenaming of alternatiewe klasbenaming in die geval waar –
(i)
Bevrore Joghurt na fermentasie gepasteuriseer is; en

(ii)
versnydings van joghurt en suiwelroomysmengesel of joghurt en roomysmengsel gepasteuriseer is.  

(2)
Behoudens die bepalings van subregulasie (9), moet elk houer wat Eetbare Ysprodukte, uitgesonder die klas ‘Soft Serve’, bevat, òf op die hoofpaneel òf op enige ander opsigtelike plek daarop en ten minste in Engels met die volgende besonderhede gemerk of geëtiketteer wees:

Naam en adres

(a)
Die naam en adres van die vervaardiger, verpakker, invoerder, verkoper of persoon of instansie namens wie die produk verpak is in letters minstens 1 mm hoog.
Land van herkoms

(b)
Die land van herkoms wat as volg op die etiket aangedui moet word in letters minstens 1 mm hoog:
(i)
‘‘Produk van (naam van land)’’ indien al die hoofbestanddele, verwerking en arbeid wat gebruik is om die produk te vervaardig van een spesifieke land afkomstig is; 
(ii)    
‘‘Geproduseer in (naam van land)’’, ‘‘Verwerk in (naam van land)’’, ‘‘Vervaardig in (naam van land)’’, ‘‘Gemaak in (naam van land)’’, of bewoording met ‘n soortgelyke betekenis indien die produk in ‘n tweede land verwerk is en die aard daarvan verander het; of
(iii) 
In die geval waar enkelbestanddeel-landboukommoditeite in grootmaat ingevoer word en waar as gevolg van klimaats, seisoenale of ander oorsake meer as een land die bron van die enkelbestanddeel-landbou​kommoditeit is, die bewoording ‘‘Produk van (naam(name) van land(e))’’, geskei deur die uitdrukking ‘‘en/of’’, gebruik mag word op die etiket van die finale herverpakte produk: Met dien verstande dat die finale produk steeds ‘n enkelbestanddeel-landboukommoditeit bly:
Met dien verstande verder dat die bewoording ‘‘Verpak in (naam van land)’’ addisioneel tot die vereistes in subparagraaf (i) of (ii) hierbo gebruik mag word.

Netto massa of volume

(c)
Die netto massa of volume van die Eetbare Ysprodukte wat daarin verpak is soos ingevolge die Wet op Handelsmetrologie, 1973 (Wet No. 77 van 1973) vereis: Met dien verstande dat die lettergroottes van sodanige besonderhede aan die vereistes van die Wet op Handelsmetrologie, 1973 (Wet No. 77 van 1973) moet voldoen.
Individuele eenhede verpak in multiverpakkings
(3)
In die geval waar individuele eenhede in ‘n multiverpakking verpak word, hoef slegs die besonderhede in subregulasies (1)(a), (1)(b), (2)(a) en (8) voorge​skryf op die houers wat die individuele eenhede bevat, aangedui te word: Met dien verstande dat sodanige individuele eenhede nie in losmaat verkoop mag word nie.
Multiverpakkings

(4)
In die geval van ‘n multiverpakking moet minstens die volgende merkvereistes op die multiverpakking aangedui word: 
(a)
Die besonderhed in subregulasies (1) en (2) voorgeskryf; en 
(b)
Die aantal houers (individuele eenhede) daarin verpak soos ingevolge die Wet op Handelsmetrologie, 1973 (Wet No. 77 van 1973) vereis.
Buitehouers
(5)
In die geval van ‘n buitehouer moet minstens die volgende merkvereistes op die buitehouer aangedui word:
(a)
Die besonderhed in subregulasies (1)(a), (2)(a) en (2)(b) voorgeskryf; en 

(b)
Die aantal houers (individuele eenhede) of multiverpakkings daarin verpak soos ingevolge die Wet op Handelsmetrologie, 1973 (Wet No. 77 van 1973) vereis.
‘Soft Serve’ toebereidingsmasjiene

(6)
Die klasbenaming ‘Soft Serve’ moet opsigtelik op elke ‘soft serve’ toebereidingsmasjien waar ‘soft serve’ as enkel porsies verkoop word, aangedui word.

Enkel porsies

 (7)
In die geval waar Eetbare Ysprodukte, uitgesonder die klas ‘Soft Serve’, as enkel porsies verkoop word, moet die toepaslike klasbenaming of alternatiewe klasbenaming opsigtelik òf op die onmiddellike houer waarin dit uitgestal word òf op die vertoonvrieskas self aangedui word.

Bestanddelelys

(8)
Die bestanddelelys moet op die wyse soos in die regulasies gepubliseer onder die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972) voorgeskryf, in letters minstens 1 mm hoog aangedui word. 


(9)
Die besonderhede waarna in subregulasies (1) tot (8) verwys word, moet in losstaande letters en syfers aangedui word --

(a) wat duidelik leesbaar is;

(b) wat van dieselfde tipe is;

(c) wat op 'n kontrasterende agtergrond verskyn;  en

(d) waarvan die minimum vertikale hoogte minstens 3 mm moet wees, behalwe waar anders aangedui en in die geval van subregulasies (6) en (7) waar 'n minimum lettergrootte van minstens 50 mm vereis word: Met dien verstande dat –
(i) die minimum vertikale hoogte van toepassing is op die kleinste letter of syfer in die aanduidings; en

(ii) indien die lettergrootte van die byvoegings tot die klasbenaming of alternatiewe klasbenaming, soos in subregulasie (1)(b) vereis, verskil van die lettergrootte van die klasbenaming of alternatiewe klasbenaming aanduiding, mag die verskil tussen die kleinste en grootste letter nie 3 mm oorskry nie.  
Beperkte besonderhede op houers, multiverpakkings en buitehouers
7.
(1)
(a)
Geen ander klasbenaming as die toepaslike klasbenaming of alternatiewe  klasbenaming mag op 'n houer, multiverpakking of buitehouer gemerk word nie.

(b)
Geen woord of uitdrukking wat in so 'n mate met die klasbenaming of alter​natiewe klasbenaming van 'n produk ooreenstem dat dit misleidend met betrekking tot die samestelling van 'n produk is, mag op die houer, multiver​pakking of buitehouer gemerk word nie.

(2)
Afbeeldings of illustrasies van die spesifieke vrug(te) wat by die Bevrore Ysprodukte gevoeg is of in die vervaardiging daarvan gebruik is, is slegs toelaatbaar indien die betrokke produk minstens 6% (m/m) of meer vrugte bevat: Met dien verstande dat afbeeldings of illustrasies van enige ander bestanddeel of bestanddele wat op ‘n houer, multiverpakking of buitehouer beklemtoon word, slegs toelaatbaar sal wees indien die vereistes vir ‘‘Quantitave Ingredient Declarations (QUID)’’, soos in die regulasies gepubliseer onder die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972) voorgeskryf, nagekom is.

(3)
Geen woord, merk, illustrasie, afbeelding of enige ander metode van begripsuitdrukking wat 'n wanvoorstelling uitmaak of regstreeks of by implikasie 'n misleidende indruk skep of kan skep met betrekking tot die gehalte, aard, klas, oorsprong of samestelling van Eetbare Ysprodukte, mag op 'n houer, multiverpakking of buitehouer van sodanige produk verskyn nie.


(4)
Geen geregistreerde handelsmerk of handelsnaam wat moontlik regstreeks of by implikasie misleidend mag wees of ‘n vals indruk mag skep aangaande die inhoud van ‘n houer, multiverpakking of buitehouer, mag op die houer, multiverpakking of buitehouer van sodanige produk verskyn nie. 


(5)
Geen aanspraak aangaande die afwesigheid van enige stof wat nie normaalweg in Eetbare Ysprodukte voorkom nie, mag op die houer, multiverpakking of buitehouer van so 'n produk gemerk word nie behalwe in gevalle waar dit in terme van die regulasies gepubliseer onder die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972) toegelaat word.

(6)
(a)
Die woorde “vars”, “natuurlik”, ‘‘suiwer”, “tradisioneel”, “oorspronklik”,  “outentiek”, “egte”, “tuisgemaak”, “geselekteer”, “premium”, “kwaliteit” of “beste”, of enige ander woorde, verklarings, frases, slagspreuke of uitdrukkings met ‘n soortgelyke betekenis, hetsy regstreeks of by implikasie, mag nie op ‘n houer, multiver​pakking of buitehouer van ‘n Eetbare Ysproduk verskyn nie, tensy die kriteria vir die gebruik van sodanige terme, soos uiteengesit in die riglyne opgestel deur die Verenigde Koninkryk se “Food Standards Agency”, nagekom is. Die nuutste weergawe van hierdie riglyne is op die Departement se webtuiste beskikbaar of kan direk by die kantoor van die Uitvoerende Beampte verkry word.  

(b)
Geregistreerde handelsmerke of handelsname wat die woorde, verklarings, frases, slagspreuke of uitdrukkings in paragraaf (a) vermeld bevat en wat op 


houers, multiverpakkings of buitehouers met Eetbare Ysprodukte gebruik is voor die publikasie van hierdie regulasies, is nie aan hierdie beperkings onderworpe nie. 

(7)
Geen aanspraak wat die totale vet, versadigde vet, cholesterol, suiker, natrium of sout, of energiewaarde van twee of meer soortgelyke Eetbare Ysprodukte vergelyk deur van woorde soos “verlaagde”, “minder as”, “minder”, “lig”, “lite”, of woorde met ‘n soortgelyke betekenis, gebruik te maak, mag op ‘n houer, multiverpakking of buitehouer van sodanige produkte gemaak word nie, tensy daar aan die volgende voorskrifte voldoen word:

(a) Die Eetbare Ysproduk moet met ‘n ander weergawe van dieselfde produk of met ‘n soortgelyke produk vergelyk word.
(b) Die Eetbare Ysproduk wat vergelyk word, moet duidelik op die houer en multiverpakking met die volgende inligting gemerk of geëtiketteer wees:

(i) ‘n Verklaring met betrekking tot die verskil in die energiewaarde of betrokke voedingstof inhoud, uitgedruk as ‘n persentasie. 
(ii) Die identiteit van die Eetbare Ysproduk(te) waarmee dit vergelyk word in die onmiddellike nabyheid of as deel van die vergelykende aanspraak.
(c) Die vergelyking moet gebaseer wees op ‘n relatiewe verskil van minstens 25% in die energiewaarde of voedingstof inhoud van ‘n soortgelyke massa of volume.
(d) Elke houer moet met die voorgeskrewe voedingsinligtingverklaring gemerk wees soos voorgeskryf in die regulasies gepubliseer onder die Wet op Voedings​middels, Skoonheidsmiddels en Ontsmettingsmiddels, 1972 (Wet No. 54 van 1972).
(8)
Die bepalings van hierdie regulasies is mutatis mutandis ook van toepassing op –
(a) besonderhede wat op ‘n ‘soft serve’ toebereidingsmasjien aangebring is in die geval van die klas ‘Soft Serve’;
(b) besonderhede wat op die houer of vertoonvrieskas aangebring is in die geval van Eetbare Ysprodukte, uitgesonder die klas ‘Soft Serve’, wat as enkel porsies verkoop word;

(c) besonderhede wat op ‘n kennisgewingbord direk by of in die onmiddellike nabyheid van die Eetbare Ysprodukte wat vir verkoop uitgestal word, aangebring is; en

(d) alle advertensies vir Eetbare Ysprodukte.  
Identifikasie van produksielot (groep)
8. 
(1)
Die houer van ‘n Eetbare Ysproduk moet tot so ‘n mate identifiseerbaar en naspeurbaar wees dat die fabriek waar die finale produk geproduseer is asook die besonderhede rakende die betrokke produksielot (groep) ge-identifiseer kan word.

(2)
So ‘n identifikasie moet dieselfde wees vir alle houers van ‘n Eetbare Ysproduk wat van dieselfde produksielot (groep) afkomstig is.
Monsterneming en Ontleding van Eetbare Ysprodukte
Monsterneming

9. 
(1)
(a)
'n Inspekteur mag soveel houers, multiverpakkings en buitehouers as wat hy of sy nodig mag ag in enige besending Eetbare Ysprodukte oopmaak en die inhoud daarvan inspekteer en monsters neem van sodanige inhoud vir die doeleindes van verdere inspeksie of ontleding.


(b)
'n Inspekteur moet tevrede wees dat die monsters so geneem verteenwoordigend is van die produk in die betrokke besending.

(c) 
(i)
Monsters van Eetbare Ysprodukte moet direk by die fabriek geneem word.
(ii)
‘n Monster moet uit minstens 100g (150g indien die produk enige byvoegsels bevat) van die finale produk of ‘Soft Serve’ Mengsel, na gelang van die geval, bestaan. 
(iii)
Die monsters moet in die bevrore toestand gehou word (behalwe vir die ‘Soft Serve’ Mengsel) en moet in verkoelde houers na die laboratorium vervoer word: Met dien verstande dat indien die monsters nie onmiddellik ontleed word nie dit onder verkoeling gehou moet word en mag die maksimum temperatuur te eniger tyd nie -5 0C oorskry nie.  
Ontledingsmetodes

(2)
(a)
Die monster moet volgens die prosedure uiteengesit in die “A.O.A.C. Official Method 969.20 – Ice Cream and Frozen Desserts (Official Methods of Analysis of A.O.A.C. International, 17th Edition, 2000)”, of enige ander internasionaal erkende en aanvaarde verwysingsmetodes en -prosedures, voorberei word. 
(b)
Die vetinhoud en totale vastestowwe-inhoud moet volgens die metodes in Tabel 1 uiteengesit, of enige ander internasionaal erkende en aanvaarde verwysingsmetodes en -prosedures, bepaal word:

TABEL 1

ONTLEDINGSMETODES

	Aard van ontleding
	Beskrywing van metode


	Bron van metode

	1
	2
	3

	Vetinhoud

	"Milk - determination of the fat content - Röse Gottlieb - Gravi-metric method (reference method)"

	International Dairy Federation,

IDF 1C: 1987


	
	"Dried milk, dried whey, dried buttermilk and dried butterserum - determination of the fat content – Röse Gottlieb - (reference method)"


	International Dairy Federation,

IDF 9C: 1987


	
	“Milk based edible ices and ice mixes – Determination of fat content – Gravimetric method (reference method)”


	International Organization for Standardization,

ISO 7328: 2008



	
	"Skimmed milk, whey and buttermilk - Determination of the fat content (reference method)".


	International Dairy Federation,

IDF 22B: 1987


	
	“Milk powders, whey powders, blend of skimmed milk and vegetable fat in powder form – Determination of the fat content –

Gravimetric method (Röse Gottlieb)”


	International Dairy Federation,

IDF 9: 2008



	
	“Dried milk and dried milk products 

- Determination 

of fat content - Gravimetric method
 (reference method)”

	International Organization for Standardization,

ISO 1736: 2008



	Totale vastestowwe-inhoud
	“Ice-cream and milk ice – Determination of total solids content (reference method)”


	International Organization for Standardization,

ISO 3728: 2004



	
	"Milk, Cream and Evaporated Milk – determination of total solids content (reference method)"


	International Dairy Federation,

IDF 21B: 1987

	
	“Methods for determination of total solids content in milk, cream and evaporated milk (reference method)”


	International Organization for Standardization,

ISO 6731: 1989


Bepaling van ooropbrengs
10.
(1)
Die ooropbrengs van 'n Suiwelroomysmonster, Roomys-, Bevrore Suiwelnagereg-, Bevrore Nagereg-, Bevrore Joghurt-, Bevrore Joghurt en Suiwelroomys Versnyding-, Bevrore Joghurt en Roomys Versnyding-, en Bevrore Vrugtesorbet- moet by die fabriek bepaal word deur een van die volgende metodes te gebruik:
Berekening volgens volume 
(a)
Die ooropbrengs word bereken deur van die volgende formule gebruik te maak:

% Ooropbrengs = (Volume van finale produk - Volume van mengsel gebruik)  x  100

Volume van mengsel gebruik 

     1
Gebruik van ‘n ooropbrengskoppie en -tabel 
(b)
Die ooropbrengs word as volg bepaal met behulp van ‘n ooropbrengskoppie:

(i)
Plaas ‘n skoon, droë ooropbrengskoppie op ‘n skaal en “zero” die skaal.
(ii) Maak die ooropbrengskoppie gelyk vol met Suiwelroomysmengsel, Roomysmengsel, Bevrore Suiwelnageregmengsel, Bevrore Nagereg​mengsel, onbevrore Joghurt, ‘n mengsel van onbevrore Joghurt en Suiwelroomysmengsel, ‘n mengsel van onbevrore Joghurt en  Roomys​mengsel, of onbevrore Vrugtesorbet, na gelang van die geval.
(iii) Weeg die ooropbrengskoppie met die inhoud en teken die massa aan.

(iv) Maak die ooropbrengskoppie deeglik skoon en droog dit af.

(v) Maak die ooropbrengskoppie effens oorvol met belugte Suiwelroomys, Roomys, Bevrore Suiwelnagereg, Bevrore Nagereg, Bevrore Joghurt, Bevrore Joghurt en Suiwelroomys Versnyding, Bevrore Joghurt en Roomys Versnyding, of Bevrore Vrugtesorbet, na gelang van die geval.
(vi) Verwyder alle byvoegsels (bv. sjokolade-omhulsel, stukkies sjokolade, vrugte, neute, ens.) waar moontlik en verseker dat geen lugholtes in die koppie vasgevang is nie.
(vii) Skraap die monster in die ooropbrengskoppie gelyk met die koppie se oppervlak.
(viii) Weeg die ooropbrengskoppie met die inhoud en teken die massa aan.

(ix) Bereken die ooropbrengs deur van die volgende formule gebruik te maak:

% Ooropbrengs = Massa van die onbevrore mengsel/produk  - 1 x 100


    Massa van die belugte, finale produk

  1

(x) Die ooropbrengs kan ook met behulp van ‘n ooropbrengstabel, wat deur die fabriek voorsien word en wat gebaseer is op die soortlike gewig waarde (SG) van die betrokke produk, bepaal word: Met dien verstande dat die soortlike gewig waarde (SG) vir die betrokke produk op versoek van die inspekteur deur die fabriek  voorsien moet word. 

(2)
In die geval van Suiwelroomys, Roomys, Bevrore Suiwelnagereg, Bevrore Nagereg, Bevrore Joghurt, Bevrore Joghurt en Suiwelroomys Versnyding, Bevrore Joghurt en Roomys Versnyding, of Bevrore Vrugtesorbet wat in kleiner eenhede verpak is, kan die volume as volg bepaal word deur die verplasing van water:

(a) Weeg die monster en die houer en teken die massa aan.

(b) Verwyder die monster uit die houer.

(c) Weeg die leë houer en teken die massa aan.

(d) Plaas ‘n bekende hoeveelheid water in ‘n maatbeker.

(e) Dompel die monster onder die water en teken aan hoeveel water verplaas word.
(f) Bereken die ooropbrengs deur van die volgende formule gebruik te maak:

% Ooropbrengs = [Soortlike gewig (SG) x Volume (V) x 100]   - 100

      Massa (M)


Waar:

SG = Soortlike gewig waarde van die betrokke produk wat op versoek van die inspekteur deur die fabriek voorsien moet word
V = Die volume water wat deur die monster verplaas word
M = Die massa van die monster nadat die massa van die houer afgetrek is
Misdrywe en strawwe

11.
Enige persoon wat die bepalings van hierdie regulasie oortree of versuim om daaraan te vol​doen, is aan 'n misdryf skuldig en by skuldigbevinding strafbaar met 'n boete of met gevangenisstraf volgens artikel 11 van die Wet.

TABEL 2

KLASSE EN STANDAARDE VIR EETBARE YSPRODUKTE, UITGESONDER BEVRORE VRUGTESORBET, BEVRORE VRUGTE-YS EN GEGEURDE YS 

	Klas
	Klasbenaming
	Alternatiewe 
Klasbenaming
	Vetinhoud* (m/m)
	Minimum Totale Vastestowwe
(m/m)

	1
	2
	3
	4
	5

	Suiwelroomys
	Suiwelroomys

	-
	minstens 7% 


	33% 

	Roomys
	Roomys
	-


	minstens 7% 
	33% 

	Bevrore Suiwelnagereg

	Bevrore Suiwelnagereg
Laevet Bevrore Suiwel-nagereg
Vetvrye Bevrore Suiwel-nagereg

	Bevrore Suiwellekkerny 
Laevet Bevrore Suiwel-lekkerny
Vetvrye Bevrore Suiwel-lekkerny

	meer as 3% maar minder as 7%

meer as 0.5% maar hoogstens 3%

0.5% of minder

	25% vir alle klasse


	Bevrore Nagereg

	Bevrore Nagereg
Laevet Bevrore Nagereg
Vetvrye Bevrore Nagereg

	Bevrore Lekkerny 
Laevet Bevrore Lekkerny
Vetvrye Bevrore Lekkerny
	meer as 3% maar minder as 7%

meer as 0.5% maar hoogstens 3%

0.5% of minder

	25% vir alle klasse


	Bevrore Joghurt
	Bevrore Joghurt

Laevet Bevrore Joghurt

Vetvrye Bevrore Joghurt


	Volroom Bevrore Joghurt
-

-
	 meer as 3% 

meer as 0.5% maar hoogstens 3%

0.5% of minder

	33% vir alle klasse

	Bevrore Joghurt en Suiwel-roomys Versnyding

	Bevrore Joghurt en Suiwel-roomys Versnyding


	Joghurt en Suiwelroomys Versnyding

	minstens 7% 
	33%

	Bevrore Joghurt en Roomys Versnyding

	Bevrore Joghurt en Roomys Versnyding
	Joghurt en Roomys Versnyding

	minstens 7%
	33%

	‘Soft Serve’

	‘Soft Serve’
	-
	minstens 3%
	25%


* “Vetinhoud” in die geval van die klasse –


(a) Suiwelroomys, Bevrore Suiwelnagereg, Bevrore Joghurt, en Bevrore Joghurt en Suiwelroomys Versnyding beteken: Slegs bottervet; en

(b) Roomys, Bevrore Nagereg, Bevrore Joghurt en Roomys Versnyding, en ‘Soft Serve’ beteken: Plantvet of ‘n kombinasie van plant- en bottervet.


- Dui aan geen spesifikasie nie
TABEL 3

KLASSE EN STANDAARDE VIR BEVRORE VRUGTESORBET, BEVRORE VRUGTE-YS EN GEGEURDE YS
	Klas
	Klasbenaming
	Alternatiewe Klasbenaming
	Vrugte-inhoud (m/m)
	Vetinhoud* (m/m)

	1
	2
	3
	4
	5

	Bevrore Vrugtesorbet


	Bevrore Vrugtesorbet
	Vrugtesorbet
	 minstens 15%
	hoogstens 2.9%

	Bevrore Vrugte-ys

	Bevrore Vrugte-ys
	Vrugte-ys; Vrugte-ys Lekkerny
	minstens 6%


	-

	Gegeurde Ys

	Gegeurde Ys
	Gegeurde Ys Lekkerny
	minder as 6% 

	-


* “Vetinhoud” in die geval van die klas Bevrore Vrugtesorbet beteken: Slegs plantvet

- Dui aan geen spesifikasie nie – verwys na individuele standaarde
